
 

SVÞ – Samtök verslunar og þjónustu ∙ Borgartúni 35 ∙ 105 Reykjavík ∙ svth@svth.is ∙ www.svth.is 
 

Bls. | 1 

Reykjavík, 27. mars 2023 

Menningar- og viðskiptaráðuneyti 

Sölvhólsgötu 7 

101 Reykjavík 

mvf@mvf.is 

Umsögn um drög að frumvarpi til laga um breytingar á lögum um endurskoðendur og 

endurskoðun og lögum um ársreikninga (endurskoðunarnefndir, siðareglur 

endurskoðenda, sektarákvæði o.fl.) 

Hinn 16. mars sl. birti menningar- og viðskiptaráðuneytið drög að frumvarpi til laga um 

breytingar á lögum um endurskoðendur og endurskoðun og lögum um ársreikninga á 

samráðsgátt stjórnvalda. Frumvarpsdrögin hafa verið tekin til skoðunar á vettvangi 

hagsmunahóps bókhaldsstofa innan SVÞ – Samtaka verslunar og þjónustu og þykir ástæða til 

að koma eftirgreindu á framfæri.  

Í a-lið 14. gr. frumvarpsdraganna er lagt upp með að nýjum málslið verði bætt við 5. mgr. 120. 

gr. laga nr. 3/2006, um ársreikninga, þess efnis að ákvarðanir ársreikningaskrár um álagningu 

stjórnvaldssekt á grundvelli 1. og 2. mgr. lagagreinarinnar verði endanlegar á stjórnsýslustigi. 

Samhliða er lagt til í þriðju efnismálsgrein b-liðar 14. gr. draganna að ársreikningaskrá verði 

heimilt að lækka eða fella slíkar sektir niður að ströngum skilyrðum uppfylltum. 

Í þessu samhengi leyfir hagsmunahópurinn sér að benda á að skv. 3. mgr. 120. gr. laganna er 

ársreikningaskrá skylt að tilkynna félagi ef hún telur að ársreikningur eða samstæðureikningur 

uppfylli ekki ákvæði laganna og gefa færi á úrbótum og framsetningu andmæla. Ef ekki berast 

fullnægjandi skýringar eða úrbætur innan 30 daga skal lögð á félagið stjórnvaldssekt að 

fjárhæð 600.000 kr.  

Skilningur hagsmunahópsins er sá að efnisákvæði a-lið 14. gr. frumvarpsdraganna sé ekki 

ætlað að hreyfa við möguleika á að kæra niðurstöðu ársreikningaskrár skv. 3. mgr. 120. gr. 

laganna til ráðherra, á grundvelli almennrar kæruheimildar 26. gr. stjórnsýslulaga, nr. 37/1993. 

Sé sá skilningur réttur telur hópurinn ekki tilefni til athugasemda enda er úrlausn kæru er varðar 

tímasetningu skila allt annars eðlis en úrskurður um ágreining er varðar það hvort ársreikningur 

eða samstæðureikningur uppfylli lagaskilyrði að öðru leyti. 

  

Virðingarfyllst, 

f.h. hagsmunahóps bókhaldsstofa innan SVÞ – Samtaka verslunar og þjónustu 

 

Benedikt S. Benediktsson 

lögfræðingur 

